
پێشەكی
     ئەم نوسینانەی لەم كتیبەدا دەیخوێننەوە ڕوانینی ئێستای منە 
پاشا(ی  سۆفۆكلیس  )ئۆدیب  لە دوو شانۆنامەی گرنگی وەك 
و )كۆتایی گەمە(ی )سامۆیل بێكێت( و چەند كتێبێكی تیۆری و 
مێژوویی بواری شانۆ، كە دەڵێم ڕوانینی ئێستام مەبەستمە بڵێم: 
ئاست و تەمەنی ئێستام ڕۆڵێكی سەرەكی هەیە لە ئاراستەكردنی 

ڕونینەكانم. 
لای من شانۆنامەی )ئۆدیب پاشا( یەكێك لە پڕۆژەكانی تەمەنە، 
چ وەك ئیشكردنی تیۆری، چ وەك ئیشكردنی پراكتیكی، بەڵام 
ئەو  بڵاودەبێتەوە،  كتێبە  ئەم  كە  ساتەش  ئەم  تاكو  داخەكەم 
وەرگێڕانەی لەبەردەستی خوێنەری كوردی زماندایە لە نوسخە 
عەرەبییەوە  زمانی  لە  بەڵكو  وەرنەگێڕدراوە،  ئۆرژیناڵەكەیەوە 
نییە,  شانۆنامەكە  تەواوی  جۆرەش  بەو  و  وەرگێڕدراوە 
سەرچاوە  وەك  زەحمەتە  زۆر  بۆیە  ئامادەكراوەتەوە,  بەڵكو 
بەكاربهێنرێت, منیش بۆ ئەو نوسینە سوودم لە هەندێك وانەی 
قۆناغی پەیمانگا و كۆلێژم وەرگرتووە و بۆخۆشم لە هەندێك 
و  پرسیار  وەك  و  گەڕاوم  دووی  لە  دیكەدا  لەسەرچاوەی 
بە  شانۆنامەكەیان  كە  دواوم  كەسانەدا  ئەو  لەگەڵ  وەڵامیش 

نوسخە ئۆرژیناڵەكەی خوێندۆتەوە. 

هەرچی نوسینی دووەمیشە دەربارەی شانۆنامەی )كۆتایی گەمە(
ی سامۆیل بێكێت، هەندێك ڕوانینە لە چەند لایەنێكی شانۆنامەكە 
و دیسانەوە قسەكردنیش لەسەر )بیكێت( سانا نییە، چونكە ئەم 
نوسەرە لە جیهانی ئەدەبی شانۆدا ڕووناكییەكی زۆری لەسەرە 

و شتانێكی زۆریشی لەبارەوە وتراوە.
دوو نوسینەكەی دیكەش قسەكردنن لەسەر دوو كتێبی گرنگی 
تیۆری بواری شانۆ و خۆشبەختانە لە ئێستادا بە زمانی كوردی 
لە بەردەستدان و دەكرێت سودیان لێوەربگیرێت، ئەوەی منیش 
لەبارەیانەوە وتوومە وەك خستە ڕوویەك بۆ خوێنەران باسێكم 
گرنگی  بەدەرخستنی  پێناو  لە  ئەمەش  كردووە  كتیبەكان  لە 
هەریەكێیان، وتنی هەندێك بۆچوون لەبارەی هونەری شانۆوە.

مێژووی  بواری  لە  كتێبێكە  دەربارەی  پێنجەمیش  نوسینی    
شانۆدا، كە پێش ئەم كتیبە جگە لە چەند كتێبێكی سەرەتایی لە 
بواری مێژووی شانۆدا، شتێكی وەها لەبەر دەستدا نەبوو، بەڵام 
خۆشبەختانە وەرگێڕانی ئەم كتیبە تا ئاستێك كێشەی نەبوونی 
سەرچاوەی لەو بوارەدا چارەسەر كرد و بووە سەرچاوەیەكی 

گرنگ بۆ ئارەزوومەندانی بواری شانۆ. 
دوایین نوسینیش وتارێكی كورتە قسە لەسەر كۆنسێپتی ترس 
دەكات لە شانۆدا، كە تێیدا باسی چەند جۆرێكی ترسمان كردووە، 

بە هیوام وەك بۆچوونێك لێمی قبوڵ بكەن. 
بەردەستان  بچوكەی  كتیبە  ئەم  دەخەمەوە،  بیرتان  كۆتاییدا  لە 
خەونمە  كە  هونەرەی  ئەو  بواری  لە  منە  خاكەڕایی  هەوڵێكی 

ئەگەر وەك بینەرێكیش بێت لە نزیكیبم.

ئۆدیب پاشا، ڕەچەڵەكی تێكستەكان

سەرەتای درامای كلاسیك
    لە ژێر ڕووناكی وتەكەی گۆتەی مەزندا دەربارەی كلاسیك 
دەگەینە ئەو دەرەنجامەی مەبەست لە كلاسیك هەر تێكستێكی 
بەبایەخ و گرنگە، ئەم گوزارشتە لە ئێستای دونیای نوێشدا هەر 
و  گرنگ  كە  كلاسیك  دەگوترێت  شتانە  بەو  هەمیشە  وەهایە، 
تۆكمە و بە بایەخن و خاوەنی قوڵایین و خوێندنەوەی جیاواز 

هەڵدەگرن.
     كلاسیك بەرەبەیانی سەرهەڵدانی مێژووی ئەدەب و هونەر، 
پێش كلاسیكدا  لە  مرڤایەتیشە،  گەشەكردنی  دەسپێكی  هاوكات 
ئەوەی هەبووە لە ئەدەب و هونەر و .... هتد لەسادەترین شێوەدا 
و  قۆناغە  ئەو  مرۆڤی  ژیانی  لە  بووە  بەشێك  زیاتر  و  بووە 
بەڵام  بەیانكردووە،  خۆی  سەربەخۆ  چالاكییەكی  وەك  كەمتر 
لە سەرهەڵدانی ئەو قۆناغەی كە دواتر ناوی لێنراوە كلاسیك، 
گرنگی و بایەخی ئەدەب و هونەر و فەلسەفە....زانراوە و وەك 
چالاكییەكی ژیاری سەیر كراوە، كەڵە هونەرمەند و فەیلەسوفی 
گەورە دەركەوتوون و خەڵكیان لە ڕێگەی هونەر و فەلسەفەوە 

هۆشیار كردۆتەوە و كردەی )زانین( بۆتە خولیا. 
     ئەوەی ئێمە مەبەستمانە باسی لێوە بكەین، مێژووی درامای 

كلاسیك و شانۆنامەنوسە گرنگەكانی ئەو دەمە و بەتایبەت لە 
نێو هەموویاندا )سۆفۆكلیس( و شانۆنامە بەناوبانگەكەی )ئۆدیب 
ئەدەبیاتی  مێژووی  لە  شانۆنامەیەیە  ئەو  قورسایی  و  پاشا( 
شانۆنامەدا، كە یەكێكە لەو شانۆنامانەی تاكو ئەمڕۆش جیهانی 

شانۆ پێی ڕووناكە و بە نەمریی ماوەتەوە.
یۆنان وەك یەكەمین زێدی سەرهەڵدانی دراما لە جیهاندا، خاوەنی 
بە  هەریەكێكیان  كە  گەورەیە،  درامانوسی  و  گرنگ  نوسەری 
درامای  مێژووی  مەیدانی  لە  خۆیانەوە  تایبەتمەندی  و  شێواز 
جیهانی  درامای  لە  باس  ناكرێت  و  هەیە  ئامادەییان  جیهانیدا 
بكرێت و باس لەوان نەكرێت، چونكە بە بازدان بەسەر مێژووی 
مێژووییەوە  باسێكی  هەر  دەكەوێتە  گەورە  كەلێنێكی  یۆناندا 
دەربارەی دراما و لە ئەنجامدا قۆناغێك دەكەین بە ژێرەوە كە 
پڕیەتی لە تێكستی گرنگ و پڕبایەخی وەها كە قۆناغەكانی پاش 
كلاسیك و ئێستاشی لەسەر بێت نەیانتوانیوە خۆیان لە بیر و 

دیدگا و ڕوانینەكانیان دەرباز بكەن. 
كەواتە یۆنان لانكەی سەرهەڵدانی درامایە، لەسەرەتاشدا دراما 
تەنیا تراژیدیا بووە، ئەگەرچی بۆ خواوەند )دیۆنسیوس( گریان و 
پێكەنینیش پێشكەش كراوە، بەڵام پێش كۆمیدیا تراژیدیا فۆڕمی 
ئاستێك  دەگاتە  تراژدیا  گرنگی  و  بایەخ  و  وەردەگرێت  هونەر 
)هونەری  كتێبی  لە  تالیس  ئەرستۆ  یۆنان  گەورەی  فەیلەسوفی 
شیعر(دا بە زۆریی باس لە ترژیدیا دەكات، بە خوێندنەوەی كۆی 
كتێبەكە تێدەگەیت ئەرستۆ پێی وایە درامای ڕەسەن تراژیدیایە، 
هەر لەپاڵ تراژیدیادا باس لە شیعری )هەجوو( یان )سەرزەنشت( 
دواتر  كۆمیدیا،  سەرهەڵدانی  بۆ  بووە  سەرەتایەك  كە  دەكات، 

بەشێوەیەكی  كۆمیدیا  مێژووی  )ئەرستۆفانیس(  دەستی  لەسەر 
كۆكراوەتر و پێگەیشتووتر دەست پێدەكات، كۆمێدیا لە پێكەنینی 
پەتی و گاڵتە و گەپی ڕووت  دادەماڵێت، كە ئەوكات لە یۆنانی 
كۆندا پێیان وابوو پیشەی كۆیلە و كاسبكاری ئاساییە و دەوڵەت 
پێی وابوو هاونیشتمانی سەرفراز نابێت، ئەگەر بێت و نیشانەی 
پێكەنین  بە دووركەوتنەوە  ئەویش  تیا دەرنەكەوێت،  پاڵەوانێتی 

و گاڵتەبازی.
     یەكێك لە كۆمیدیا بە ناوبانگەكانی ئەو قۆناغەش درامای 
)بۆقەكان(ە، كە )ئەرستۆفانیس( لە ڕێگەیەوە ڕەخنە دەگرێت و 
گاڵتە بە بەرهەمەكانی )یۆربیدس و ئەسخیلۆس و سۆفۆكلیس( 
دەكات، بەشێوەیەكی كۆمیدیی دید و ڕووانینەكانی بەیان دەكات. 
)هونەری  كتێبی  واتە  سەرچاوەدا  هەمان  لە  ئەرستۆ        
لە پەیدابوونی هونەری شیعر دەكات، كە ئەوكات  شیعر( باس 
پێی  ئەو  جیانەكراوەبوون،  لێك  دووانەیەكی  )دراما(دا  لەگەڵ 
هەردووكیان  كە  هەیە،  هۆكاری  دوو  شیعر  سەرهەڵدانی  وایە 
هۆكاری سروشتین، یەكەمیان: لاسیكردنەوە كە بۆ خۆی شتێكی 
زگماكییە لە مرۆڤدا، دووەمیان: ئەو خۆشییەیە كە لاسایكردنەوە 

بە مرۆڤی دەبەخشێت. 
ڕۆڵی  لێوەنەكەین  باسی  ناكرێت  و  گرنگە  پێم  ئەوەشی      
بە  هەریەكەیان  كە  ئەوە  پاش  درامانوسانی  و  )ئەسخیلۆس( 
جۆری خۆیان ڕۆڵیان هەبووە لە بە شانۆكردنی شیعردا، وەك 
كەس  یەكەم  ئەسخیلۆس  هاتووە،  شیعر(دا  )هونەری  كتێبی  لە 
هەروەها  دوو،  بە  كردووە  یەكەوە  لە  ئەكتەری  ژمارەی  بووە 
ڕۆڵ و بەشداریی كۆرسی كەم كردۆتەوە، دیالۆگیشی كردووە 



10

بە شتێكی سەرەكی، دواتریش )سۆفۆكلیس( ئەكتەری سێیەم و 
وێنە و دیمەنی شانۆیی زیاد كردووە.

ئەمڕۆ  تاكو  یۆنانەوە  پرشنگدارەی  سەرەتا  لەو  دراما       
هاومێژوو  یاخود  یۆنان  سەرەتایەی  ئەو  پاش  هەیە،  درێژەی 
ئاراوە، هەردوو  دێتە  لە ڕۆما و دواتر وڵاتانی دیكەی دونیادا 
جۆرەكەی )تراژیدیا، كۆمیدیا( ڕۆڵ كاریگەریی خۆیان هەیە لە 

بەرەوپێشبردنی مێژووی مرۆڤایەتیدا.

سۆفۆكلیس كێیە؟
     یەك لە دراما نوسە گرنگەكانی یۆنانی كۆنە، لە ساڵەكانی 
)-497 495(پ.ز لە شاری )كۆڵۆن( لە دایكبووە، باوكی خاوەنی 
بازرگانە  لە  بووە  یەكێك  بووە و  كارگەی دروستكردنی چەك 

دیارەكانی )ئەسینا(.
    سۆفۆكلیس هەر لە تەمەنی لاوییەوە شەیدای ئاوازی خۆش 
و موزیك بووە، بۆیە هەوڵی فێربوونی موزیك دەدات و دەبێتە 
بە وەرزش  بوارەدا، هەروەها حەزی  لەو  كەسێكی سەركەتوو 
جەنگاوەرێكی  وەرزشیش  و  موزیك  بەهرەی  لە  جگە  بووە، 

كارامە بووە. 
    ساڵی )480( كە گریگەكان لە جەنگە گەورەكەی )سالامینا(
دا بەسەر سوپای )پارسەكان(دا سەردەكەون، بەو بۆنەوەیەوە 
هەڵدەبژێرن  )سۆفۆكلیس(  و  سازدەكەن  سەركەوتن  كەژاوەی 
بۆ ئەوەی پێشڕەوی كۆرسی نمایشەكە بكات، ئەویش زۆر بە 
سەروكەوتووی پێشڕەوییەكەی ئەنجام دەدات و دەبێتە جێگەی 

ڕۆژێكی  پاشە  هەڵاتنی  سەرەتای  دەبێتە  و  خەڵك  ڕەزامەندی 
ئەندامیەتی  بۆ  هەڵبژێردرێت  جار  دوو  لەپاشدا  و  ڕووناك 
سەركردەی باڵای جەنگ، كە ئەوكات وا باو بووە سەركردەكانی 
جەنگ لە )ئەسینا(دا )12( ئەندام بن، دوای ئەو شكستە گەورەیەی 
بەسەر )ئەسینا(دا هات لە پەلاماری )ئیسپارتە(دا )10( سەركردە 
یەكێكیان  بكەن  )ئەسینا(  سەركردایەتی  ئەوەی  بۆ  هەڵبژێرن 

)سۆفۆكلیس( بووە.
وایكردووە،  ژەنین  گیتار  و  بۆ سەما  ئارەزووی  و       حەز 
لە دوو درامادا ئەو ڕۆڵانە بگێڕێت و سەركەوتنیشیان تێدا بە 
بۆی  وایلێدەكات  دراما  نوسینی  بۆ  ئارەزووی  بێنێت،  دەست 
بخوێنێت و خەیاڵ و ئەندێشەی بۆ ئەفسانە و وردبوونەوە لە 
ئەمانەش  هەموو  بكات،  تەرخان  ئایینییەكان  پەندە  و  چیرۆك 
وادەكەن لە تەمەنی بیست و هەشت ساڵیدا بۆ یەكەمجار بچێتە 
بلیمەتێكی  گۆڕەپانی درامانوسانەوە و هەر لەو ساڵەدا بەسەر 
وەكو )ئەسخیلۆس(دا سەركەوێت و خەڵاتی یەكەمی لە دەست 

بسەنێت.

    پێش ئەوەی كۆچی دوایی بكات جلی ماتەمینی و پرسەی بە 
هۆی مردنی )یۆربیدس(ەوە لەبەر كردووە، لە پاش ئەوەش بە 
چەند مانگێك لە ساڵی )406( و لە تەمەنی نەوەد ساڵیدا دەمرێت. 

پوختەی چیرۆكی درامای ئۆدیپ پاشا
بەهۆیەوە  و  )تیبا(دەتەنێت  شاری  تاعون  و  ڕشانەوە       
خوداكان  كە  ئەوەیە  نیشانەی  ئەمەش  دەمرن،  زۆر  خەڵكێكی 
توڕەبوون، )ئۆدیبی پاشا( بەڵێن دەدات كە بەهەرجۆرێك بووە 

خەڵكی ڕزگار بكات، بۆیە )كریۆن(ی برای خێزانەكەی دەنێرێتە 
لە  چییە،  بە  خوداكان  فەرمانی  بزانێت  تاكو  )دڵف(  پەرستگای 
ئەنجامدا دەردەكەوێت خوداكان گلەییان هەیە، چونكە )لایۆس(
لەو شارەدایە،  ئیستا  كوشتوویەتی  كەسێك  پێشوو،  پاشای  ی 
ئەو تاعونەش تەنیا بە كوشتن یان شاربەدەركردنی ئەو كەسە 

كۆتایی دێت.
    ئەم هەواڵە )ئۆدیب( نیگەران دەكات و دەست بە هەڕەشەكردن 
داوای  لەسەر  ئەنجامداوە،  تاوانێكی  وەها  كەسەی  لەو  دەكات 
)كریۆن( داوا لە )ترسیاس(ی نهێنی زان دەكات، تاكو ئەو نهێنییەی 
بۆ ئاشكرا بكات، لەئەنجامی چەند گفتوگۆیەكدا )ترسیاس( خۆی 
بۆ ناگیرێت و دەڵێت: ئەوەی ئەم شارەی بەرنەفرەت خستووە 

ناوی )ئۆدیب(ە.
    لە ئەنجامدا )ئۆدیب( توڕە دەبێت و )ترسیاس( بە درۆزن 
لە دڵی  ئازارێكی گەورە  لە قەڵەم دەدات، چونكە ئەو دركاندنە 
بۆ  شاژن  )جۆكاستا(ی  كاتەدا  لەم  دەكات،  دروست  )ئۆدیب(دا 
پاشای  )لایوس(ی  خۆی  وەختی  كە  ڕووندەكاتەوە  )ئۆدیب(ی 
دەنێرێتە  منداڵێكی سێ ڕۆژەی  فەرمانی خوداكان،  بە  پێشوو  
چونكە  نەگات،  پێی  دەستی  كەس  كە  وەها  سەختی  شاخێكی 
دایكی  باوكی دەكوژێت و  منداڵەی  ئەو  پێیان وابووە  خوداكان 
)لایوس(ی  كوشتنی  چۆنێتی  باسی  )جۆكاستا(  دەكاتەوە،  مارە 
بۆ دەكات، كە گوایە بە دەستی چەند بیانییەك كوژراوە، بەڵام 
)ئۆدیب(  كە  كوشتنەیە  ئەو  هەمان  )لایوس(  كوشتنی  چۆنێنی 
پیاوێك  دەمەقاڵێدا  ئەنجامی  لە  )تیبا(  شاری  بگاتە  بەرلەوەی 
)ئۆدیب(  تر  ئەوەندەی  )جۆكاستا(  گێڕانەوەیەی  بەم  دەكوژێت، 

وێران دەبێت و بە ناخی خۆیدا دەچێتەوە و ئازارێكی زیاتر لە 
ناویدا بروسكە دەدات.

پاشا  مردنی  هەواڵی  كە  پەیامبەرێك  هاتنی  ئەنجامی  لە      
باوكی  )ئۆدیب(  كە  دەردەكەوێت  دەگەێنێت،  )یولیپۆس( 
دایكێتی،  ڕاستیدا  لە  ژنێتی  ئێستا  ئەوەشی  و  كوشتووە  خۆی 
دەچن  ڕووداوەكان  ترۆپك،  دەگاتە  لێرەدا  )ئۆدیب(  تراژیدیای 
)جۆكاستا(  كاتەدا  لەم  دەبێت،  گرژ  دراماكە  كەشی  بەناویەكدا، 
خۆی دەگەێنێتە ناو كۆشك، تاكو خۆی بخنكێنێت، )ئۆدیب(یش 
بە چۆكا دێت و دەڕوخێت، بە دەرزییەكانی سەری )جۆكاستا( 
چاوەكانی خۆی هەڵدەكۆڵێت، )ئۆدیب( لە كۆشك دێتە دەرەوە 
خوێن بە چاوەكانیدا دێتە خوارەوە، داوا لە )كریۆن( دەكات كە 
یارمەتی بدات تاكو لە شار بچێتە دەرەوە، داواشی لێدەكات كە 

ئاگاداری منداڵەكانی بێت.
    

ئۆدیب پاشا ڕەچەڵەكی تێكستەكان
    تێكستی )ئۆدیب( لە جۆری ئەو تێكستانەیە پاش خویندنەوەی 
بە درێژایی ژیانت ناتوانیت دەستبەرداری دونیا تایبەت و قوڵاییە 
كێشت  بە  خویندنەوەیەوە  یەكەمین  لە  ئەو  ببیت،  وێنەكەی  بێ 
دەكات بەرەو جیهانێك كە پێشتر پەیت پێ نەبردووە، لە تێكستی 
سامناكی  و  هەستیار  بابەتێكی  بەر  یەكەمینجار  بۆ  )ئۆدیب(دا 
وەها دەكەویت كە ڕات دەگرێت و ترس و گومان و نەفرەت لە 
)ئۆدیب( نەتبیستووە  پێشتر  ئەوەی  خەبەردێنێت،  بە  قوڵایتەوە 
و   نەهاتووە  خەیاڵیشتدا  بە  تەنانەت  پێشر  ئەوەی  دەڵێت،  پێت 
یەكجاریش بیرت لێنەكردۆتەوە ئەم تێكستە دەیخاتە بەردەمت و 

تۆش بە پێی ئەزموون و دونیابینی و تێگەیشتنت لە بەردەمیدا 
ڕادەمێنیت.

   )خەونی كوشتنی باوك و سێكس كردن لەگەڵ دایك(دا ئەو 
پاشا(دا  )ئۆدیب  شانۆنامەی  لە  )سۆفۆكلیش(  كە  كۆنسێپتەیە 
كاری لەسەر كردووە، كە لە تەواوی مۆڕاڵە كۆمەڵایەتی و ئاینی 
و مرۆییەكاندا ڕێگە پێنەدراوە،  خودی )سۆفۆكلیس(یش نایەوێت 
شەرعیەت بداتە جۆرە ڕەفتارێكی وەها، بەڵكو دەیەوێت لە میانەی 
شانۆنامەی  هەردوو  پاشا(و  )ئۆدیب  تراژیدیای  بەیانكردنی 
نیشان  خێزانێك  چارەنوسی  ئەنتیگۆنا(ەوە،  كۆڵۆن،  لە  )ئۆدیب 
و  بەدبەختی  تووشی  جیاواز  شێوازی  بە  هەریەك  كە  بدات، 
مەینەت و كۆتاییەكی خەمهێنەر دەبنەوە، هەر لەوێشەوە كردەی 
بە  كلاسیك  درامای  ئامانجەكانی  لە  یەكێكە  كە  )پاكژبوونەوە( 

ئەنجام بگەێنێت.
كە   تێكستەی  سێ  لەو  هەریەك  قورسایی  و  كاریگەریی     
پێشتر ناومان بردن واتە )ئۆدیب، ئۆدیب لە كۆڵۆن، ئەنتیگۆنا( 
جیهانی  لە  ناسێنین،  بیان  )ئۆدیب(  سیانەی  بە  دەتوانین  كە 
ئەدەبی دونیادا بە جۆرێك دیار و بەرچاوە، چەندین خوێندنەوە 
گەورە  )فرۆید(ی  ئەوەتا  كراوە،  بۆ  جیاوازیان  شرۆڤەی  و 
دەرونناسی جیهان، لە دوای چەندین ساڵ لە نوسینی )ئۆدیب(
ەوە، لە یەكێك لە تێزەكانی خۆیدا )گرێی ئۆدیب( وەردەگرێت و  
شیكاری دەكات، قسە لەسەر كۆنسێپتی سێكسی كوڕ و دایك  
دەكات، لە ڕێگەیەوە غەریزەی نێوان كوڕ و دایك شیدەكاتەوە، 

كە بە پێی خوێندنەوەكانی )فرۆید( غەریزەیەكی سێكسییە.
      دونیای ئەدەبی جیهان هەتاكو ئەمڕۆش بە قووڵی كەوتۆتە 

وێنە  بۆ  هەر  تێكستانەوە.  ئەم  دیدگای  و  بیر  كاریگەریی  ژێر 
لەسەر  كار  تێگەیشتن(دا  )خراپ  شانۆنامەی  لە  كامۆ(  )ئەلبێرد 
هەمان بابەتی ئۆدیب دەكات، بەڵام لەوێدا لە جیاتی كوڕ باوكی 
بكوژێت، دایك نازانێت و كوڕەكەی خۆی دەكوژێت، یان نوسەری 
سوێدی )لاش نۆرێن( ئەگەر بێت و بەرهەمەكانی بەراورد بكەین 
بە )ئۆدیب پاشا( لە چەندین شانۆنامەیدا كاری لە هەمان بابەتی 
)ئۆدیب(دا كردۆتەوە بە شێوەی جیاواز، دەبینین لە شانۆنامەی 
لەلایەن  باوك  كوشتنی  تێمای  هەمان  كوشتن(دا  )جورئەتی 
كوڕەوە بوونی هەیە، پاش ئەوەی كوڕێك كچەكەی خۆشەویستی 
شەوێك دێنێتەوە ماڵەوە، درەنگانێك باوكەكە ئارەزووی سێكسی 
بۆ خۆشەویستی كوڕەكەی دەجوڵێت و نزیكە سێكسی لەگەڵدا 
بكات، كوڕەكە بەم ڕەفتارەی باوكی دەزانێت و  توڕەدەبێت، پێی 
دەڵێت: من دەمێك بوو ئەم بیرۆكەیەم هەبوو، مەبەستی بیرۆكەی 
یاخود  باوكی،  بە كوشتنی  بۆیە هەڵدەستێت  باوكێتی،  كوشتنی 
باوكێك  ئەوەی  نوسەردا،پاش  هەمان  )شەڕ(ی  شانۆنامەی  لە 
كچەكانی  و  ژنەكەی  ساڵێكە  چەند  ماوەی  جەنگەوە  هۆی  بە 
كاتێكدایە كچەكەی  لە  ئەمە  بۆ لایان،  جێهێشتووە، دەگەڕێتەوە 
بۆتە لەشفرۆش، ژنەكەشی ئامادە نییە سێكسی لەگەڵدا بكات، لە 
ساتێكدا بەها مۆڕاڵییەكان تێكدەشكێن و باوكەكە پێی وایە چیتر 
گرنگ نییە هەركەس لەگەڵ كچەكەیدا سێكس بكات، دەیەوێت لە 
كچەكەی نزیك بێتەوە و سێكسی لەگەڵ بكات، ئەم كاركردنەوانە 
)ئۆدیب(دا لای زۆر شانۆنامەنوسی دیكەش هەیە، واتە  ناو  لە 
دەكرێت بڵَێین تێكستی )ئۆدیب پاشا( لە توانایدا هەیە سەدان 

تێكست لە هەناوییەوە بێنە بوون.

      )ئۆدیب( كانگایەكە بەردەوام شتی نوێ و ڕەهەندی نوێی 
)تێكست  وایە  پێی  كریستیڤا  ژوولیا  ئەوەی  دەدۆزرێتەوە،  تێدا 
ئاوێنەی تێكستە( تەواو بەسەر )ئۆدیب پاشا(دا پراكتیزە دەبێت، 
دەكرێت  بێكۆتا  و  تێكستە  سەدان  ئاوێنەی  )ئۆدیب(  چونكە 
تێكستی نوێێ‌ لێ بەرهەمبێت، )ئۆدیب( یان هەر تێستێكی دیكەی 
كلاسیك بواری تێدایە بخرێتە فۆڕمی نوێوە و لە ڕێگەی  كردەی 
ئەمەش  نوێ،  مرۆڤی  خەمی  بكرێتە  )بەهاوچەرخكردن(ەوە 
بەهۆی ئەو بابەتە ئەنتۆلۆژییە قوڵ و گەورانەی هەریەكێكیان لە 

هەناوی خۆیاندا هەڵیانگرتووە. 

	      
سەرچاوەكان:

د.حەمید  ئەڵمانییەوە:  لە  تالیس، هونەری شیعر)پۆیتیكا(،  وەرگێڕانی  ئەرستۆ   -

عەزیز، لە بڵاوكراوەكانی خانەی وەرگێڕان.

- ویلیام جیمز دۆرانت، مێژووی شانۆ، وەرگێڕانی:)پێشڕەو حسەین( لە بڵاوكراوەكانی 

خانەی وەرگێڕان.

- لاش نۆرێن، شانۆنامەی )جورئەتی كوشتن(، وەرگێڕانی )هیوا قادر( 

شانۆی  زنجیر)9(ی  قەرەداغی(،  )دلاوەر  وەرگێڕانی:  )شەڕ(،  شانۆنامەی  نۆرێن  لاش   -

بیانی، لە بڵاوكراوەكانی دەزگای ئاراس.

- درامای كوردی لە ناو درامای جیهانیدا، حەمە كەریم هەورامی، چاپی یەكەم، لە 

بڵاوكراوەكانی دەزگای ئاراس.

سامۆیل بێكێت، نوسەرە ترسناكەكە

هەمیشە لەگەڵ ناوی بێكێتدا بیرم بۆ ترس دەچێت، یاخود ترس 
دامدەگرێت، چونكە ئەو ناوە تەنیا ئاماژە نییە بۆ ناوی مرۆڤێكی 
شتێكی  هەر  نائاسایی،  دونیایەكی  بۆ  هێمایە  بەڵكو  ئاسایی، 
هەڵدەگرێت،  خۆیدا  لە  ڕاڕایی...  و  گومان  و  ترس  نائاسایش 
ئەمەی  نائاساییەكانە،  هەرە  دونیا  لە  بێكێت  دونیای  منیش  بۆ 
لێرەدا دەینوسم مەرج نییە شتانێكی نوێبن لە بارەی نوسەرێكی 
گرنگی وەك بێكێتەوە، بەڵكو ڕووانینی تاكو ئێستامە، بەتایبەت 
لە شانۆنامەی )كۆتایی گەمە(, ئەمەش لە ئەنجامی سەرسامیم بۆ 
كارەكانی و گەڕانم بەدوای ئەوەی لەبارەیەوە وتراوە و دەستم 

كەوتووە.
دونیا لە خۆڵەمێشدا
هام: چی ئەبینیت؟ 
كڵۆف: خۆڵەمێش.

                  )كۆتایی گەمە/ سامۆیل بێكێت(  
دونیای نوسینی بێكێت دونیای دوای جەنگە گەورەكانە، دونیای 
پاش وێرانبوونی مرۆڤ و بەهاكانییەتی، كە تێیدا هیچ شتێك لە 
جێگەی ئاسایی خۆیدا نییە، لەلای بێكێت جیهان لە خۆڵەمێشدا 
نوقم بووە، ئەمەش نەك تەنیا بە دیالۆگ، بەڵكو لە كۆی گەشی 

شانۆنامەیەكی  كاتێك  پێدەكرێت،  هەستی  شانۆنامەیەكیدا  هەر 
دەخوێنیتەوە لەسەرتاوە تاكو كۆتایی تەمێكی خۆڵەمێشی بەری 
چاوت دەگرێت، بێكێت لە جۆری ئەو نوسەرانەیە دەست دەبات 
بۆ جێگە هەرە هەستیار و هەرە ئازاربەخشەكانی مرۆڤ، ئەو 
لە تاریكاییەكانی ناوەوەی خۆمان بە ئاگامان دێنێت و نایەوێت 
جیهان بە جوانییەكی درۆزنانە بڕازێنێتەوە ، بەڵكو مەبەستێتی 
مرۆڤ  شتەكانەوە  ڕاستەقینەی  وێنەی  نیشاندانی  ڕێگەی  لە 
بخاتە هەیەجانێكی تاڵ و بە سوێوە، هەربۆیە كاركردنی لەسەر 
جەوهەری مرۆڤە نەك ڕوواڵەت، مرۆڤ لەلای بێكت ئەو دەمەی 
دڵەوە  لە  كاتەیە  ئەو  دەكات،  ئەو دەمەی سەما  دەڵێت  گۆڕانی 
ئازاری هەیە و غەمبارە، ئەو كاتەیە ئاسمان بەسەریدا كەوتووە.
لە میانەی خوێندنەوەی شانۆنامەكانی بێكێتەوە تێدەگەین نوسین 
لای ئەو جەنگە لە پێناو گەڕانەوەی شتە لەدەستچووەكاندا، بۆ 
مرۆڤ،  لەدەستچووەكانی  لە شتە  یەكێك  وەك  وێنە سروشت 
لە شانۆنامەی  ئەوەتا  زەحمەتە،  گەڕانەوەی  كە  وەك خەونێك 
چ  دەڵێت:  )هام(ەوە  كاراكتەری  زمانی  لە  گەمە(دا  )كۆتایی 
سروشتی  ئەوەی  مانای  بە  دارستانانە؟,  ئەو  خەونێكبوون 
ڕاستەقینە خەونێكبوو مرۆڤ لێی بەخەبەر هاتەوە و گەڕانەوەی 

بۆ نییە.
تا سنورێكی  ڕێگەی وشە و ڕستە شیعرییەكانییەوە  لە  بێكێت 
لێی  ئاسانی  بە  زەحمەتە  كە  دەبات  بیركردنەوەت  قوڵی  هێند 
بگەڕێیتەوە، بەو مانایەی ئاسان نییە بە دونیا نوسینەكانی بێكێتدا 
تێپەڕیت و ڕوانینت نەگۆڕدرێت، ئەگەر لەسەرلەبەری ژیانیشت 
دەستكاریی  جۆرانەیە  لەو  نوسەرە  ئەم  چونكە  نەگۆڕێت، 

ڕووانینی باو دەكات و جۆرێكی دیكە ڕووانینمان پێدەبەخشێت 
پانزدە  بۆ  دە  و  بێت  ئەگەر  تەنانەت  بێكێتانەیە،  ڕووانینی  كە 
شانۆنامە لە نوسەرانی پێش بێكت بخوێنیتەوە بە ئاسانی هەست 
بەو وەرچەرخانە دەكەیت كە ئەم نوسەرە كردوویەتی لە نوسینی 
شانۆنامەدا لە ڕووەكانی )بابەت، تەكنیك، زمان، چیرۆك، هێڵی 
پاش  و  بێكت  پێش  جیهانی  بە  هەست  لەوێشەوەیە  درامی....( 
بێكت دەكەیت، چونكە ئەم نوسەرە لوتكەیەكی گرنكە لە ئەدەبی 
مۆدێرن و ناكرێت باسی ئەدەبیاتی نوێ‌ بكەین و باسی گرنگی 

و بایەخی ئەم نوسەرە نەكەین, 

مۆڕاڵ لە گەمەدا

ناگ: شۆرباكەم.
هام: وەچە نەفرەت لێكراو.

	          )كۆتایی گەمە/ سامۆیل بێكت(  
   

گەمە(دا  )كۆتایی  شانۆنامەی  لە  بێكت  بابەتانەی  لەو  یەكێك   
كاری لەسەر كردووە بابەتی نەمای بەها و نرخی مرۆڤە، بابەتی 
تێكشكاندنی مۆڕاڵی باوە، بۆ وێنە )دایك و باوك( دوو كاراكتەری 
گرنگن لە ژیانی هەر مرۆڤێكدا و لای زۆر مرۆڤ ئەم دوو كەسە 
)كۆتایی  شانۆنامەی  لە  كەچی  دەڕۆن،  پیرۆزی   ئاستی  تاكو 
لەوپەڕی  و  تەنەكەخۆڵدان  لە  دووانە  ئەم  دا  )بێكێت(  گەمە(ی 
و  لەدەستداوە  خۆیان  ڕاستەقینەی  بەهای  دەژین،  قێزەونیدا 

بێڕێزییان بەرامبەر دەكرێت و لەسەر ئەوەی داوای خواردنێكی 
ئەمە  پێدەكرێت،  سوكایەتییان  ئەكەن،  شۆربا  وەكو  سادەی 
ئەوپەڕی بزربوونی بەها و نەمانی نرخی مرۆییانەیە، كە بێكێت 
جەنگە  دوای  ڕۆژگاری  بڵێت  پێمان  دەیەوێت  ڕێگەیەوە  لەو 
گەورەكان، ڕۆژگاری بێڕەحمی و نەمانی بەهای مرۆڤ و لەیەك 
باوك  و  دایك  ئەوەتا  كۆمەڵایەتییەكانە,  پەیوەندییە  ترازانی 
مەحكومن بەوەی ژیان لە ئەوپەڕی قێزەونیدا بەسەر بەرن، وەك 
ئەوەی  لەبەرامبەر  ڕەنگە  كە  كوڕەكەیانەوە،  لەلایەن  سزایەك 
ئاكامی هەڵەیەكەوە  لە  یاخود  پێناو چێژێكدا  لە  باوكی  دایك و 

ئەمیان هێنابێتەبوون.

ڕوانینی گاڵتەجار 
ناگ: سوێند ئەخۆی؟

هام: ئا.
ناگ: بەچی؟

هام: بە شەرەف )ساتێك، هەردووكیان پێدەكەنن(

              )كۆتایی گەمە/ سامۆیل بێكت(  
     هەر كات شتەكان لە كات و شوێنی خۆیاندا بەكارنەهاتن، 
ڕەهەندێكی گاڵتەجاڕ و هەندێك جاریش پێكەنیناوی وەردەگرن، 
ئەگەر  بەڵام  پێمان،  دەكرێتە  پێڵاو  دەزانین  هەمووان  نمونە  بۆ 
بێت و كەسێكمان بینی پێڵاوی كردبووە سەری، یاخود دەستی، 
شانۆنامەی  لە  ئەوەتا  گاڵتەجاڕ،  مایەی  دەبێتە  ئەوە  بێگومان 
دەست  بە  دامەیەكە  داشی  كڵۆڤ  كاراكتەری  دوایارییدا 

بەبێ  دەریبات،  و  دەیهێنێت  بەردەوام  كە  هامەوە  كاراكتەری 
زۆرجار  بەڵكو  جوڵەكانی،  بۆ  هەبێت  جددی  هۆكاری  ئەوەی 
لە  یاخود  پێدەبڕێت،  زۆری  ڕێگەیەكی  بایەخ  كەم  شتێكی  بۆ 
لە  هەر  نوسەر  هەمان  گۆدۆدای  چاوەڕ,انی  لە  شانۆنامەی 
دەسپێكی شانۆنامەكەدا كاراكتەرێك گیری خواردووە بە دەست 
بەردێكەوە لە ناو پێلاوەكەیدا و دەیەوێت پێڵاوەكانی دابكەنێت 
گاڵتەجار لای  بزانین كۆنسێپتی  ئەوە  دەبێت  بەڵام  ناتوانێت,  و 
پێناو  لە  تەنیا  نەك  خۆیدایە،  فیكریی  قوڵایی  پەڕی  لەو  بێكت 
ئەو  دروستكردنی  لە  مەبەست  بەڵكو  ڕاگوزەردا،  پێكەنینێكی 
ئەو  چونكە  خەمهێنەرە،  پێكەنینێكی  دروستكردنی  گاڵتەجارە 
جۆرە لە گاڵتەجار لە هەواڵی نیشاندانی حەیقەتدایە و حەیقەتیش 
لە زۆر باردا تاڵە، لە دونیایی بێكێتدا هیچ شتێك تێیدا لە جێگەی 
كردووە،  ون  خۆیان  ڕاستەقینەی  ئاوازی  نییە، شتەكان  خۆیدا 
نمایشنامەكانیدا  كەشی  تەواوی  بەسەر  باڵای  دەستێكی  خەون 
گرتووە، زمان تا دواسنور چڕدەبێتەوە، شیعریەت دەرفەت نادات 
بە قسەی ئاسایی بێتەگۆ، وشە لەلای ئەم نوسەرە نەشتەرێكە 
و شوێنە هەرە تاریك و پەراوێزەكانی ناوەوەی مرۆڤ دەبڕێت، 
لە  ئەنتۆلۆژییەكانمان  قوڵ   برینە  كە  دەخاتەوە  بیرمان  بێكێت 
بیر نەكەین، هەموو ئەمانەش لە ڕێگەی شێوەگوزارشتێكەوە كە 
زۆرجار گاڵتەجارە، بۆیە مەرج نییە ئەوەی جددییە و دەمانەوێت 
بەیانی بكەین، هەمیشە لە ڕێگەی زمانێكی جددییەوە بیڵێن، بەلكو 
لە زۆر باردا گاڵتەجار یارمەتیدەرێكی باشە بۆ وتنی شتە هەرە 

جددیی و گەورەكان.

لە پێناو گەیشتن بە شانۆی مییرهۆڵد
خستنەڕووی كتێبی )فیزیای جەستە(

"ئێوە ڕاست دەكەن، بە ڕاستی دەبێت نمایشكردن بەو جۆرەبێت"

"بۆریس باسترناك" لە بارەی "ڤسیڤولد مییرهۆڵد"ەوە

كتێبی )فیزیای جەستە، مییرهۆڵد و شانۆی جوڵە و ڕیتم( كتێبێكی 
عەرەبی  زمانی  بە  كە  جاف"ە   فازل  "د.  مامناوەندی  قەبارە 
لەلایەن  ئەمساڵیش  بڵاوبۆتەوە،   2006 ساڵی  و  نووسیویەتی 
زەنگەنە"ەوە  مەحمود  عەبدڵڵا  سوبحان،  "كامەران  لە  هەریەك 
وەرگێڕدراوەتە سەر زمانی كوردی و لە چاپكراوەكانی تایبەت 
سەردەم"  پەخشی  و  چاپ  شانۆ"دەزگای  جیهانی  ڕۆژی  بە 
بڵاویكردۆتەوە، ئێمەش لە پێناو ناساندنی كتێبەكەدا هەوڵدەدەین 

چەند ڕەهەندێكی بخەینەڕوو.

"گالینا تیتۆڤا" لە پێشەكی كتێبەكەدا
)گالینا تیتۆڤا( لە پێشەكی كتێبی "فیزیای جەستە"دا سەرسوڕمانی 
ڕوو  چۆتە  كاتێك  دەردەبڕێت،  كتیبە  ئەم  نووسەری  بۆ  خۆی 
ڕووسیا تا لە ئەكادیمیای "سان پترسبۆرگ" دكتۆرا لە هونەری 
شانۆدا بە دەست بێنێت و لەو بارەیەوە دەڵێت: سەرەتا سەرم 
سۆڤێت،  یەكێتی  هاتۆتە  تازە  كە  جاف"  "فازل  لەوەی  سوڕما 
لە  لێكۆڵینەوە  بابەتی  لەسەر  دكتۆراكەی  تێزی  دەیەوێت 
شانۆدا بێت، لە خۆرئاوا و كەلەپوری مییرهۆڵدا، بەڵام دواترلە 
ئەنجامی یەكتر ناسینمان، پاساوی هەڵبژاردنی ئەو بابەتەیم بۆ 

ڕوونبووەوە.
لە  دەكات  لەوە  باس  "گالینا"  پێشەكییەكەدا  درێژەی  لە  هەر 
لە  لێكۆڵینەوە  بە  بایەخدان  حەفتاكانەوە،  ساڵانی  سەرەتای 
مۆركی  ئینگلیزەوە  توێژەرانی  لەلایەن  مییرهۆڵد  داهێنانەكانی 
توێژینەوەی سیستماتیكیی وەرگرتووە، سەرەتا لە بڵاوكردنەوەی 
نووسینەكانی ئەم دەرهێنەرەوە تا دەگاتە نووسینی لێكۆڵینەوەی 
فراوان لە بارەیەوە و هاوكات نووسین و سیستماتیكی ئیشكردنی 

توێژەران و شانۆكاران و پەروەردەكار و پراكتیكییەكان. 
لە بەشێكی دیكەی پێشەكییەكەدا دەربارەی ئەم كتیبە دەڵێت: لەم 
كتیبەی "فازل جاف"دا، قسەكردن لە "ڕۆبێرت لیچ" پێگەی دیاری 
كە  دەكات،  پۆلێن  هونەرمەندانەی  لەو  یەكێك  بە  چونكە  هەیە، 

خاوەنی ئەو پێكهاتە ڕۆحییەن "مییرهۆڵد" خەونی پێوە دەبینی.
لە كۆتاییدا "گالینا" جەخت دەكاتەوە كە كتێبەكەی "فازل جاف" 
قەناعەت بە خوێنەر دەهێنێت كە مییرهۆڵد یەكێكە لەو شانۆكارە 
بەڵكو  نابێتەوە،  كەم  كات  تێپەڕبوونی  بە  بایەخیان  بێوێنانەی 
كە  دەردەكەوێت،  تاكێكدا  هەموو  لە  ئەو  گاریگەریی  زیندوویی 
كارەكەی  لە  ڕێز  و  بیدۆزێتەوە  خۆیدا  لە  تر  جارێكی  بیەوێت 
وزە  لە  تێگەیشتن  تاچەند  مییرهۆڵد  تێبگات  هەروەها  بگرێت، 
دەربارەی  شت  هەمان  دەشكرێت  گۆڕی،  شانۆی  تواناكانی  و 

نووسەری ئم كتێبە بگوترێت.

لە میانی فیزیای جەستەدا
لەو  خوێنەر  جەستە"دا  "فیزیای  كتیبی  میانی  لە  جاف"  "فازل 
ڕێگەی  لە  "مییرهۆڵد"   كە  ئاگادێنێت  بە  گەورەیە  وەرچەرخانە 

و  ڕووسی  شانۆی  لە  شانۆ،  بۆ  نوێ‌  دیدێكی  ئارای  هێنانە 
دەكاتە  كتێبەكەی  كردوویەتی،  جیهانیدا  شانۆی  دواتریش 
كاركردنی  شێوازی  و  تایبەتمەندی  ناساندنی  بۆ  هۆكارێك 
ڕای  ڕووەشەوە  لەم  جیهانی،  شانۆی  گرنگەی  تیۆریستە  ئەم 
چەسپاندنی  زیاتر  بۆ  سەرچاوە  دەكاتە  ڕەخنەگران  گەورە 
"ئەندرێن  دەرهێنەر  گەورە  بۆچوونی  لەوانە  بۆچوونەكانی، 
ئەنتوان" كە دەربارەی شانۆیی "جەنابی موفەتیش"ی "مییرهۆڵد" 
دەرهێنەر  مافی  لە  باس  نەدەكرا  نمایشە  ئەم  پێش  دەڵێت: 
یاخود  كاراكتەر،  بابەتی  لە  گۆڕانكاری  ئەنجامدانی  لە  بكرێت، 
ناوەڕۆكی ئیشی هونەریی، یان دەستكاریكردنی ئەو دەقەی كە 
بۆی ئامادەكراوە، وەك ئەمڕۆ كای لەو جۆرە ئەنجام دەدرێت. 
تیۆرە  ئەمجۆرە  باسەكەی دەدات و دەڵێت:  بە  "گریك"  درێژە 
لە  ئاستێك  و  بڵاوبۆتەوە  ئەمڕۆماندا  شانۆ سروشتییەكانی  لە 
ئامادەباشی بۆ داكۆكیكردن لە لامان دروستكردووە، بەهەرحاڵ 
ئەم  بۆ  گێڕایەوە  ئێمەی  "مییرهۆڵد" كە خەمخۆری  بۆ  سوپاس 

ئاستە باڵایە.
ئەو بۆچوون و  تەركیز دەخاتە سەر  "فازل جاف"  كتێبەدا  لەم 
ئەوروپا  هونەرمەندانی  و  ڕەخنەگر  لەلایەن  كە  توێژینەوانەی 
گەیشتنی  چۆنێتی  لە  باس  وردیش  بە  كراوە،  ئەمریكاوە  و 
داهێنانەكانی "مییرهۆڵد" دەكات بە ئەوروپا و ئەمریكا، لەوانە ڕای 
ڕەخنەساز و ڕۆژنامەنووسی ئینگلیز "هانتلی كارتەر" كە دەڵێت: 
مییرهۆڵد ئەو مرۆڤەیە كە دەكرێت بە بەشێكی ئۆرگانیی دابنێین 
ئەو  لەو دەكاتەوە،  بیریش  تەنها  لە شانۆدا، بۆ شانۆ دەژی و 
هەمیشە بیر لە سروشت  و گرنگی شانۆ دەكاتەوە، لە پێناوی 

دروشمی  دەكات،  خەبات  ئاست  بەرزترین  بۆ  بەرزكردنەوەی 
مییرهۆڵد بریتی نییە لە "شانۆ لە پێناو ژیاندا، بەڵكو دروشمی 

ئەو بریتییە لە ژیان لە پێناوی شانۆدا"
فێری  بتەوێت  ئەگەر  دەڵێت:  نیگاركێشیش  پیكاسۆی 
پێكهاتن)كۆمپۆزسیۆن( بیت، دەبێت ماییرهۆڵد بخوێنیت. ئەمەش 
تەنیا  "مییرهۆڵد"  داهێنانەكانی  كاریگەریی  كە  ئەوەیە  مانای 
بۆ  گوێزراوەتەوە  بەڵكو  نەبووە،  كاریگەر  شانۆدا  بواری  لە 

بوارەكانی دیكەی هونەر.
بەردەوامبوون لە خوێندنەوەی كتیبەكە ئاستی داهێنەرانەی ئەم 
تیۆریستەت بۆ دەرەكەوێت،  كە چۆن شانۆ لە شانۆیەكی باوەوە 
لەو  جیاواز  داهێنەرانە،  ناباوی  شانۆیەكی  بۆ  دەگوێزێتەوە 
یەكێكە  "ستانسلافسكی" كە  تەنانەت  پێشێتر هەبووە،  شانۆیەی 
سەرەتادا  لە  ڕووسیادا،  لە  ڕیالیستی  شانۆی  داهێنەرەكانی  لە 
دژی دیدەكانی بووە، بەڵام لە ساتێكدا دەگاتە ئەو بڕوایەی كە 
)شانۆی هونەریی مۆسكۆ( بێ توانایە لە بەرامبەر ئەو داهێنان 
و ئاستە باڵایەی كە "مییرهۆڵد" پێی گەیشتووە، بۆیە بانگێشتی 
بە  ئەكتەر  ستۆدیۆی  یەكەمین  سەرپەرشتیكردنی  بۆ  دەكات 
ناوی "ستۆدیۆی شەقامی پۆڤارسی" لەبەرامبەریشدا "دانچینكۆ" 
هەر لە بەرەی دژەكانی "مییرهۆڵد" دەمێنێتەوە، ئەمەش نیشانەی 
داهێنەری "مییرهۆڵد" دەردەخات، چونكە لە دونیادا هیچ داهێنێك 
نەبووە چەندە دڵخوازی هەبێت، ئەوەندە و بگرە زیاتریش نەیاری 

نەبووبێت.
هەروەها لایەنێكی باشی دیكەی كتێبی )فیزیای جەستە( ئەوەیە 
نووسیوەتەوە  ڕاهێنانەی  و  مەشق  ئەو  زۆرینەی  نووسەر  كە 

كە مییرهۆڵد بۆ گەیشتن بە )نواندن( بە قوتابییەكانی كردوون، 
هونەرمەندان  نووسینی  بە  بەستن  پشت  ڕێگەی  لە  ئەمەش 
ئەنجامی  لە  یاخود  بێت،  "مییرهۆڵد"ەوە  مەشقەكانی  دەربارەی 
پەیمانگا  ئەو  خوێندكارانی  لەگەڵ  بێت  نووسەرەوە  ئیشكردنی 
ئەكادیمییانەی كە كاری لەگەڵ كردوون چ وەك ۆرك شۆپ و 

چ وەك وانەبێژ.
"كتێبی فیزیا"ی جەستە هەوڵدەدات بە زمانێكی سادە و تائاستێكی 
جێگەی  كردوونیەتە  كە  بكات  بابەتانە  لەو  قسە  ڕوون  باش 
باس، ئەمەش كۆمەكێكی باشی خوێنەر دەكات، تاكو بێ كێشە 
لەگەڵیدا بەردەوام بێت و سات لە دوای سات زیاتر حەز بكات 
بزانێت داهێنەرێكی وەكو "مییرهۆڵد" بەكام لە دۆخەكانی ژیاندا 
داهێنانی  بەرزەی  ئاستە  ئەو  گەیشتۆتە  كوێوە  لە  و  تێپەڕیوە 
هونەری، هاوكات نوسەری ئەم كتیبە خۆیشی خوێندنەوەی بۆ 
"مییۆهۆڵد"  شانۆی  جیاوازەكانی  ئاستە  و  قۆناغ  لە  یەك  هەر 
هەیە و دەیەوێت لە میانی بۆچوونی ئەوانی دیكەوە شتی نوێ‌ 
بەرهەمبێنێت، ئەمەش سیفاتێكی بنچینەیی هەر تێزێكی زانستییە، 
كە  ناكات  ئەو شتانەوە سەرقاڵ  وتنەوەی  بە  تەنیا خۆی  واتە 
گوتراوە  كە  شتێك  هەر  ئەنجامی  لە  بەڵكو  گوتراون،  پێشتر 

ئەمیش دیدی تایبەت بە خۆی هەیە.

مییرهۆڵد مرد؟
"كتێبی فیزیای جەستە" تەنیا باس لە تیۆرە شانۆییەكەی مییرهۆڵد 
ناكات، بەڵكو لە ورد و دروشتی ژیانی ئەو داهێنەرە دەلۆڵێتەوە 
"مییرهۆڵد"  كە  ڕوو  دەخاتە  بۆچوونانەش  و  هەڵوێست  ئەو  و 

تراژیدیایی  "مردنی  ناوی  ژێر  لە  ئەوەتا  هەیبوون،  ژیانیدا  لە 
مییرهۆڵد"دا باس لەو هەڵوێستە جەربەزانەیەی "مییرهۆڵد" دەكات 
كە بەرامبەر قەدەغەكردنی ئۆپێرای "لێدی ماكبیس" هەیبووە، كە 
كارێكی میوزیسیانی بەناوبانگ "شستاكۆفیچ" بوو و دەبێتە هۆی 
قەدەغەكردنی  بڕیاری  وادەكات  ئەوەش  "ستالین"،  خەوزڕاندنی 
بدات، هەر ئەو هەڵوێستەشی وادەكات "ستالین" بیر لەوە بكاتەوە 

كە خۆڕزگاركردن لە "مییرهۆڵد" مەسەلەیەكی گرنگە.
"مییرهۆڵد" دەكات، كە  لە هەمان بەشدا باس لەو وتارەی  هەر 
لە ڕۆژی سێیەمی "كۆنگرەی دەرهێنەرانی سۆڤێت"دا پێشكەشی 
دەكات، كە تێیدا پێچەوانەی پێشبینییەكانی لایەنگرانی ستایشی 
داینابوون،  هونەر  بۆ  ستالینی  فیكری  كە  دەكات  پێوەرانە  ئەو 
كە ڕەنگە هۆكارەكەشی بگەڕێتەوە بۆ ئەوەی كە "مییرهۆڵد" لە 
لەسەر ژیانی  "ستالین"دا مەترسییەكی زۆر  سایەی دەستەڵاتی 
هەبووە، ئەم مەترسییەش لە ئەنجامدا بە كوشتنی لەلایەن ئەو 

دەستەڵاتەوە كۆتایی دێت.
"ستالین"یش  چەوسێنەرەوەكەی  دەستەڵاتە  كوژرا،  "مییرهۆڵد" 
كۆتایی هات و بووە پەڵەیەكی ناشرین و پڕ لە  كرداری نامرۆڤانە 
مرۆڤایەتی  هەتاكو  "مییرهۆڵد"   داهێنەكانی  بەڵام  مێژوودا،  لە 
بۆ  دەبێت  سەرچاوەیەك  بەردەوام  و  دەدرەوشێنەوە  مابێت 

هەڵگۆزینی ستاتیكا لە پێناو خۆلقاندنی چێژ بۆ مرۆڤایەتی.

سەرنج:
چاپكردنی كتێبێكی وەكو "فیزیای جەستە" پێویستییەكی بە بایەخە، 
بەڵام ئەوەی زیاتر ئەم بایەخدانەی هەر دەزگا و دامەزراوەیەكی 
لە  زیاترە  سەلیقەی  بەكارهێنانی  دەكات،  نرخدارتر  وەشاندن 
تێدا  هەڵەی  كەمترین  بدرێت  تەواو  هەوڵی  بەوەی  چاپكردنیدا، 
تایپی  هەڵەی  چەندین  ئەوەی  لەگەڵ  كتیبەدا  لەم  ئەوەتا  بێت، 
لە  ئەوانیش  تێدایە،  لە دوو جێگەدا هەڵەی زۆر ڕوونی  تێدایە، 
لاپەڕە  لە  و  تیتۆڤا(دا  )گالینا  پێشەكییەكەی  كۆتایی  پەڕەگرافی 
جاف(  )فازل  كتێبەكەی  بنوسرێت  ئەوەی  جیاتی  لە   )24(
)64(دا  لاپەڕە  لە  هەروەها  )مییرهۆڵد(،  كتێبەكەی  نووسراوە 
دیارەی دوای ئەوەی پێداچوونەوە بۆ كتێبەكە كراوە، تێبینییەك 
نووسراوە دەربارەی دوو سەرچاوەی بەكارهاتوو كە بە هەڵە 
دانراون، بەڵام تێبینییەكە وەكو خۆی دانراوەتەوە بەبێ ئەوەی 

سەرچاوەكانیش ڕاستكرابێتنەوە.

هونەری نواندن
كتێبی)ئەكتەری نەبینراو( وەك دەروازە

لە كتێبخانەی شانۆی كوردیدا دەگمەنن ئەو بەرهەم و تێكستانەی 
خزمەت بە ناوەند و دامەزراوە ئەكادیمییەكان دەكەن، ئەمەش 
بەشێكی دەگەڕێتەوە بۆ نەبوونی تیۆریستی شانۆیی و بەشەكەی 
تریشی دەگەڕێتەوە بۆ نەبوونی یاخود كەمی وەرگێڕی پسپۆر 
لە بواری شانۆدا, چونكە وەرگێڕانی تێكست و بابەتی شانۆیی 
وەرگێڕ  كەسی  پێویستە  بەڵكو  نییە،  وەرگێڕێك  هەموو  كاری 
ئاگاداری بنەماو خاسێتەكانی هونەری شانۆو تێكستی شانۆ و 
تیۆرە جیاوازەكانی شانۆ بێت، تاكو یتوانێت لە كاتی وەرگێڕاندابە 

ئاسانی چەمك و زاراوە شانۆییەكان بگوێزێتەوە.
ئەمەی ئێمە دەیڵێین نائومێدی نییە بەرامبەر بوونی كاری جددی 
و زانستی لە بواری وەرگێڕانی بابەت و بەرهەمە شانۆییەكاندا، 
چونكە دەبینین لێرە و لەوێ‌ كەسانێك هەن تا ڕادەیەك خۆیان 
و  هەوڵ  بە  و  تەرخانكردووە  شانۆ  بواری  وەرگێڕانی  بۆ 
بە  لە سەرچاوە گرنگەكانی دونیایان  بڕێك  ماندووبوونەكانیان 

زمانی كوردی ئاشنا كردووە.
كتێبی )ئەكتەری نەبینراو( كە وەرگێر )فاروق هۆمەر( لە زمانی 
بەرهەمێكی  كوردی،  زمانی  سەر  وەریگێڕاوەتە  ئینگلیزییەوە 
تیۆری بواری هونەری نواندنە و لەلایەن )تیپی شانۆی سالار(
ەوە دواتریش جارێكی دیكە لەلایەن )دەزگای ئاراس(ەوە چاپ 

و بڵاوكراوەتەوە.
ئەم كتیبە نوسینی )یۆشی ئۆدیا و لۆرنا مارشەڵ(ەو بە قەڵەمی 

بۆ  پێشەكی  بروك(  جیهانی)پیتەر  هاوچەرخی  شانۆكاری 
نوسراوە, لەبارەی كتێبەكەوە بروك دەڵێت: )یۆشی ئۆدیا لە ڕێی 
ئەم كتێبە ناوازەیەی خۆیەوە ئەوەمان بۆ دەخاتە ڕوو كە چۆن 
نهێنی و تەلیسمەكانی نواندن هێزێكی جیانەكراوەیە لەو زانستە 
كۆنكرێتی و پڕ كارامەیی و هەمەلایەنەی كە لە ڕێی ئەزموونەوە 
فێری دەبین، ئەو وانە گرنگ و زیندوونەی كە ئەو دەیگەێنێتە 
ئێمە ئەوەندە ڕۆشنی و ناسكییەوە باسیان لێوە دەكات، كە لە 

ئاستیاندا هەست بە هیچ بارگرانی و دژوارییەك ناكەین....(
    ئەم كتێبە لە پێنج بەشی سەرەكی پێكهاتووە، كە لە ژێر هەریەك 
لەم ناوانەدان، )هەڵچوون، جوڵە، نواندن، ئاخاوتن، فێربوون( لە 
نێو هەر بەشێكیشدا ناونیشانی لقی هەیە، بۆ ڕوونكردنەوەی ئەو 
بابەتەی بەشەكە لەسەری دەدوێت، ئێمەش لێرەدا هەوڵدەدەین 
گەشتێكی بە نێو سیان لە بەشەكاندا بكەین و شتێك لە ڕووناكی 

بخەینە سەریان.
   بەشی یەكەمی كتێبەكە باسكردنە لە سەرەتای دەسپێكردنی 
ڕێگەی  لە  ئەویش  شانۆییدا،  كارێكی  لە  ڕاهێنان  و  مەشق 
بە  دەكرێت  كە  مەشقێك  دواتر  و  پڕۆڤە  شوێنی  گونجاندانی 
چونكە  بەرین،  ناوی  ئینگلیزی  هەڵگەڕاوەی  )ڤی(  پیتی  مەشقی 
پێیەكانی و  تەنیا  بەڵكو  دانانێت،  لەسەر زەوی  ئەژنۆی  ئەكتەر 
هەردوو دەستی لەسەر زەوییە و لە ڕێگەی پارچەیەك پەڕۆ بە 
دەستییەوە دەڕوات بۆ پێشەوە، ئەمەش بۆ بەهێزبوونی لاكەلەكانی 
جەستە و لێوردبوونەوە و خاوێنكردنەوەی شوێنی پڕۆڤە، واتە 
بەهێزبوونی   1- دەبێت،  سودی  سێ  كاتدا  لەیەك  مەشقە  ئەم 

لاكەلەكانی جەستە -2 لێووردبوونەوە -3 خاوێنكردنەوە.

    پاشان هەر لەم بەشەی كتێبەكەدا باس لە بایەخی پاك و 
لە  یەكێكە  ئەمەش  كە  جیاوازەكاندا،  ئاینە  لە  دەكرێت  خاوێنی 
مەرجەكانی شوێنی پڕۆڤە، دواتر دێتە سەرباسی چەند ئەندامێكی 
دەبرێت،  ناویان  سەرجەستە(  چاڵی  )نۆ  بە  كە  مرۆڤ،  لەشی 
ئەوانیش هەریەك لە )هەردوو چاڵی چاو، هەردوو كونی لوت، 
هەردوو پەڕەی گوێ‌، چاڵی دەم و دوو چاڵی دیكە كە یەكیان 
بۆ دەرهاویشتنی تەڕایی و ئەویدییان بۆ دەركردنی پیساییە(. كە 
ئەم كتێبە بۆ هەریەك لەو چاڵانە مەشقی تایبەت دیاری دەكات و 
لە ڕێگەیانەوە دەتوانرێت وا لەو ئەندامە بكرێت لە كات و شوێنی 
پێویستدا كاری خۆیان بە ڕێك و پێكی ئەنجام بدەن، وە نوسەر 
پێی وایە هەركات توانیمان ئاگامان لەو نۆ چاڵە بێت كە دەكەونە 
سەر جەستەمان، ئەوە بۆمان دەلوێت بەرەو ئەندامە گرنگەكانی 
جەستەمان پەلبهاوین، ئەم بەشە یارمەتیمان دەدات بۆ ئەوەی 
بۆ  دەدات  هانمان  بناسین،  جۆمان  جەستەی  وردتر  و  زیاتر 
ئەوەی بەرلەهەر شت جەستە بكەینە ئامرازی گەیاندن، چونكە 
ئەو ساتەوەخاتانەی كە  بگەینە  ناسینی جەستە زەحمەتە  بەبێ 

بینەران قایل بكەین بە نمایشەكەمان.
    لە بەشی دووەمی كتێبەكەدا نوسەر دێتە سەر باسی )جوڵە( 
كە ئەویش كەرەستەیەكی گرنگی كردەی نواندنە و بەبێ جوڵە 
نوسەر  بارەیەشەوە  لەم  ڕووبدات،  شانۆ  پڕۆسەی  ئەستەمە 
هەیە  فێربوونی  بە  پێویستی  ئەكتەر  كە  )یەكەمین شت  دەڵێت: 
جوگرافیای جەستەی خۆیەتی( لێرەوە ئیدی دەچێنە نێو باسی 
دروستبوونی  بۆ  هۆكارن  كە  ئەندامانەی  ئەو  ناسینی  چۆنێتی 
دۆزینەوە  چۆنێتی  بۆ  یارمەتیدەرن  ئامرازانەی  ئەو  و  )جوڵە( 

و هەست پێكردنیان، ئەمەش وەك نوسەر ئاماژەی پێدەدات لە 
ڕێگەی بە گەڕخستنی هۆشیاریی و هەستی ناوەكییەوە، لە میانی 
باسكردنی هەریەك لە )ڕاوەستان، پراكتیك، ئاراستەكانی جوڵە، 
دانیشتن، خاوبوونەوە، ڕۆیشتن، چێژ( دەگەینە ئەوەی چۆن و 
بە چ شێوەیەك جوگرافیای جەستەمان بناسین، چۆن مامەڵەی 
لەگەڵدا بكەین تاكو بتوانین لە ژێر كۆنتڕۆڵ و ویستی خۆماندا بێت 
و وەك پێویست لەكاتی خۆیدا بەكاری بێنین، ئەمە هەنگاوێكی 
جەستەوە  ڕێگەی  لە  بتوانێت  تاكو  ئەكتەر  كەسی  بۆ  گرنگە 
تەواوی  بە  تاكو  چونكە  بكات،  پێشكەش  گونجاو  نواندنێكی 
بینەران  لە  وا  ناتوانیت  هەرگیز  ئەوە  نەبیت،  ئاشنا  جەستەت 
تۆ خاوەنی جەستەیەكی  كە  بكات  تەماشات  بە چاوێك  بكەیت 
بەهرمەندیت و لە تواناتدا هەیە لە ڕێگەی ئێستەتیكای جەستەوە 
مانا دروست بكەیت و هانی بەرامبەر بدەیت بۆ ئەوەی تەماشات 
وەك  جەستەت  كە  دەكات  فێرت  بەشە  ئەم  كورتی  بە  بكات، 
ئامێرێكی موزیكی سازبكەیت بۆ پێشكەش كردنی نمایشێك كە 

شایستەی بینین بێت.
لە ژێرناوی  ئەم كتیبەشە نوسەر      هەرچی بەشی سێیەمی 
)نواندان(دا كۆی كردۆتەوە، پاش ئەوەی نوسەر هەندێك باس لە 
ئەزموونی خۆی دەكات، دێتە سەر باسی چۆنێتی كۆكردنەوەی 
هەرە  ساتێكی  سەر  دێتە  دواتر  شانۆ،  ئیشكردنی  بۆ  گروپێك 
یەكەمین  و  دەركەوتن  یەكەمین  ساتی  ئەویش  ئەكتەر،  گرنگی 
یەكەم  دەڵێت:  بارەیەشەوە  لەو  بنەراندا،  لەگەڵ  بەركەوتن 
گرفتەكە  دەرهێنەر  بۆ  گرنگە،  زۆر  شانۆییەكە  چركەساتی 
لەوەدایە چۆن نواندن دەست پێ بكات، بۆ ئەكتەریش گرفتەكە 



35

لەوەدایە كە خۆی حەشارداوە كە چۆن بۆ یەكەمیین جار بگاتە 
سەر  جێهێشتنی  كە  ڕاستە  ئەوەش  كاتێكدا  لە  بینەر،  بەردەم 
نوسەر  جۆرە  بەم  دەوێت،  كارامەیی  كەمێك  شانۆش  تەختەی 
باس لە بایەخی یەكەمین ساتەوەخت دەكات لەسەر شانۆ، وە بە 
وردتر بیرو ڕاكانی لە بارەی هونەری نواندنەوە دەخاتە ڕوو، وە 
لە بەشەكانی دیكەدا بە لەم سێ بەشەشدا كە باسمان لێوەكرد 
نوسەر باش لە هەندێك مەشق دەكات، كە پێویستە ئەكتەر بە 
كردەیی ئەنجامیان بدات و زیاتر وەك هۆكارێك بەكاریان بێنێت 

بۆ ئاشنابوونی زیاتر بە نواندن.
    ئێمە لێرەدا باس لە تەواوی ڕەهەندو توخمەكانی ئەم كتیبە 
ڕوون  خوێنەر  بۆ  كتیبەكە  نییە  مەبەستمان  چونكە  ناكەین، 
كتێبە  ئەم  بایەخی  لە  خوێنەر  دەمانەوێت  هێندەی  بكەینەوە، 
لەبارەی  بۆچوونمان  هەندێك  لەوێشەوە  و  بكەینەوە  ئاگادار 

هونەری نواندنەوە بەیان بكەین.



36



37

شانۆ، وەك مێژوو، وەك وەرگێڕان
كتێبی)مێژووی شانۆ( و سەرچاوەیەكی گرنگ

لە  و  كەمە  ڕێژەیان  شانۆییەكان  سەرچاوە  ئەوەی  لەگەڵ     
شانۆ  بواری  ئارەزومەندانی  و  خوێندكاران  نین  ئەوەدا  ئاست 
 ، زانیاری  بەدەستهێنانی  و  تێكەیشتن  بۆ  دەروازەیەك  بیكەنە 
كوردی  زمانی  بە  شانۆییەكان  سەرچاوە  نەبوونی  زۆركات 
جێگەی  لەمڕۆدا  ئەوەی  هاوكات  شانۆیە،  خوێندكارانی  گرفتی 
سەرنجە خوێنەرانی بەرهەمەم و سەرچاوە شانۆییەكانیش كەم 
و دیاریكراون، بەوانەشەوە كە خۆیان خوێنكار یان ئارەزوومەند 
بۆ  سەرچاوەیەك  هەر  و  شانۆن  بواری  هونەرمەندی  یاخود 
ئەوان دەستكەوتێكی گرنگە و پێویستە ئاگاداری بن و هەروا بە 

سانایی تێینەپەڕێنن.

    مێژووی هونەری شانۆ لە كوردستان مێژوویەكی هێند كۆنی 
نییە، ئاشكرایە ئەم هونەرەش لە ڕێگەی شانۆیی عێراقییەوە  بە 
ئەوەی  ناكاتە  ئەوە  بەڵام  كردووە،  گەشەی  گەیشتووەو  ئێمە 
كورد وەكو میللەتێكی دێرینی سەر ئەم زەمینە بەتاڵ بێت لەو 
كردارانەی كە بەسەرەتای سەرهەڵدان و دروستبوونی هونەری 
شانۆ دادەنرێن، لەوانە )ڕاو و شكارو ئاگر و جەنگ و مانەوە 
هەروەها  دڕندەكان(  ئاژەڵە  دژی  بەرهەڵستی  و  ئەشكەوت  لە 
)سروتە ئاینی و جەژن و بۆنە نەتەوەیی و یارییە كلتورییەكان( 
كە ئەوانیش جۆرێك لە ئاماژە و كرداری شانۆییان تێدا دەبینرێت، 

سەرەكییەكەمانەوە  بابەتە  بە  پەیوەندی  باسە  ئەم  باسكردنی 
نییە، هێندە هەیە دەمانەوێت بڵێین ئەم هونەرە نامۆ نییە بە گیان 
لێی،  قاڵبوونەو شارەزابوون  و  پێدان  گرنگی  و  ئێمە  و ڕۆحی 
كارێكی پێویستە بەتایبەت ئەوانەی مەیلیان لێیەتی و دەیانەوێت 

بە شێوەیەكی زانستی بەم هونەرە ئاشنابن.
دۆرانت(و  جیمز  )ولیام  نوسینی  لە  شانۆ(  كتێبی)مێژووی     
وەرگێڕانی نوسەر و هونەرمەند )پێشڕەو حسێن(ە یەكێكە لەو 
توێی  دوو  لە  وەرگێڕان  خانەی  بەڕێوەبەرایەتی  كە  كتێبانەیە 

)610(لاپەڕەدا چاپ و بڵاویكردۆتەوە.

لە  پێكهاتووە و هەر وەرزەو باس  لە نۆ وەرز      ئەم كتێبە 
قۆناغێكی مێژوویی دیاریكراوی هونەری شانۆ دەكات، وەرزی 
یەكەم لە ژێر ناوی )مرۆڤ و شانۆ(دا لە سەرەتای سەرهەڵدانی 
مرۆڤایەتی ئەدوێت  ئەو پەیوەندییە قوڵە دەخاتە ڕوو كە  مرۆڤ 
بە هونەری شانۆوە هەیەتی، سەرەتا مرۆڤ لە ئەنجامی بەركەتنە 
باری  و  هەڵوێست  توشی  سروشت  لەگەڵ  جۆرەكانی  جۆراو 
شێوە  بەر  دەباتە  پەنا  ئەمەش  بۆ  دەبێت،  و  جیاواز  دەروونی 
سەرەتاییەكانی گوزارشت كردن لە ئازار و خراپی بارو دۆخ و 
غەمگینی و بەختەوەرییەكانی، مرۆڤ بونەوەرێك خاوەنی جوڵە 
و دەنگ، كەواتە بێ ویستی خۆی  بەشێك بووە لە پرۆسەیەكی 
لەگەڵ  بەجۆرێك  شانۆ  وادەكات  ئەمەش  شانۆیی،  بەردەمی 
یەكانگیربێت، جیاكردنەوەیان كارێكی  ڕۆح و دەروونی مرۆڤدا 

زەحمەت بێت.

    لەو دەروازەیەوە نوسەر دەچێنە ناو باسەكەوە و دەیەوێت 
شانۆ  مێژووی  چونكە  ڕوو،  بخاتە  شانۆ  مێژووی  لە  بەشێك 
شانبەشانە لەگەڵ مێژووی مرۆڤاەیەتی و لە هەر قۆناغێكی ژیاندا 
شانۆش قۆناغی خۆی هەیە، بۆ نمونە  قۆناغی شانۆ لە یۆنان كە 
بە سەرەتایەكی مێژوویی گرنگ دادەنرێت و شانۆ لەوێوە فۆڕمی 
ئەكتەرو  یەكەم  وەردەگرێت،)تێسپس(وەك   خۆی  دیاریكراوی 
لەوێویشەوە)سۆفۆكل  هەر  سەرهەڵدەدات،   لەوێوە  دەرهێنەر 
و  تراژیدیانووس  یەكەم  وەك  ئەسكیلۆس(  و  یۆربیدس  و 
دواتر  دەبێت،  دروست  گۆمیدیانووس  )ئەرستۆفانیس(وەك 
كارو بەرهەمەكانی ئەوان دەبنە بنەما بۆ كاری شانۆیی و بەبێ 
مەحاڵە  نمایشەكانیان  شێوازی  و  تێكست  سەر  بۆ  گەڕانەوە 
بتوانین لەم هونەرە تێبگەین، هەر لەم قۆناغەشدا شانۆ بەشێك 
بۆ  كردۆتە سەرچاوە  شانۆیان  و  خەڵك  ئاینی  ژیانی  لە  بووە 

وەرگرتنی ئامۆژگاریی و پەند و زانیارییە ئایینیەكان.
  

       هەروەها شانۆ لە ڕۆمانیاش لە جوڵەدابووە و شوێنی 
نمایش و بینەران و كەرەستەكانی شانۆكانیان جۆر و تایپی خۆی 
هەبووە و ئەوانیش خاوەنی مێژوویەكی دەوڵەمەندی شارستانین 
و باسكردنی مێژووی شانۆ بە بێ باسكردنی ئەوان  كەم  دەهێنێت، 
و  )میناندرۆس  لە  هەریەك  ڕۆمانی  شانۆنامەنوسانی  دیاترین 
بگرە  و  خۆیاندا  قۆناغی  لە  بگرین  كامیان  هەر  كە  سینیكا(یە 
تا ئێستاش خاوەنی كاریگەری تایبەتین بەسەر ڕەوتی شانۆی 
جیهانییەوە، ئەوەتا )سكالیژی ( باشترین ڕەخنەگری سەردەمی 
كاتێك  وە  دەزانێت،  باشتر  بە  یۆربیدس  لە  ڕێنیسانس، سینیكا 

ئەدەبی ئەو دەمە زیندوكرایەوە، ئەو كەسەی بەرهەمەكانی بووە 
دەنوسران، سینیكا  نوێ‌  زمانێكی  بە  ئەو شانۆنامانەی  بنەمای 
بوو، مەزنی و قوڵی ئەم نوسەرە لە ئاستێكدابووە كە كاریگەریی 
لە كتێبی )مێژووی شانۆ( لەسەر )شكسپیر( جێهێشتووە، بۆیە 
دا گرنگی تایبەتی بە مێژووی شانۆی ڕۆمانی  دراوە و لە ژێر 
وڵاتەدا  لەم  شانۆ  هونەری  دەربارەی  جیاوازدا  ناوی  چەندین 

نوسراوە.

      شانۆ لە هەموو قۆناغێكدا شوێنێك بووە بۆ بینینی حەقیقەت،  
لەگەڵ حەقیقەتدا هەبووبێت،  مێژوویش كێشەی  قۆناغێكی  هەر 

كێشەی لەگەڵ شانۆشدا هەبووە. 

سەردەمێكی  دەبێتە  ئەوروپا  لە  مەسیحیەت  سەرهەڵدانی      
ئاین  دەم  ئەو  كۆمەڵگا،  و  و  فەرهەنگ  تەواوی  بۆ  ناهەمووار 
دەبێتە تەنیا كەلێنێك بۆ گەیشتن بە حەقیقەت،  هونەری شانۆش 
لە  مەسیحیەت  زیاتری  گەشەسەندنی  لەگەڵ  و  نێوەندەدا  لەم 
شانۆ  بەجۆرێك  تێدەپەڕێت،  دژواردا  دۆخێكی  بە  ئەوروپادا، 
بۆ   دەكرێتە هۆكارێك  و  دادەماڵرێت  پەیامی خۆی  و  ئەرك  لە 
گەیاندنی گوتاری ئاینی مەسیحیەت، ئەوەش دەبێتە هۆی ئەوەی  
ئەم هونەرە بوونی ڕاستەقینەی نامێنێت و لە تاریكایی كڵساكاندا 
لە شێوەی نمایشی بچوكی ئاینی و مەزهەبیدا پێشكەش دەكرێت.

   
     دوای تێپەربوونی ئەم قۆناغەو هاتنی شۆڕشی ڕێنێسانس 
كە كاریگەری بەرچاو لە هەموو بوارە جۆربەجۆرەكانی ژیان و 

گوزەرانی خەڵكی دەكات و گۆڕانكاری ڕیشەیی لە دید و فیكردا 
بەستن  بە پشت  ڕوودەدەن، شانۆش وەك هونەرێكی زیندوو، 
دیكە  شێوازێكی  بە  نوێوەو  قۆناغێكی  پێدەنێتە  نوێ‌  فیكری  بە 

گوزارشت لە خۆی دەكات.
لەسەردەستی  شانۆ  )ئەلیزابێت(دا  سەردەمی  لە        
قۆناغێكی  شكسپیر)1564_1616(  مارلۆ)1564_1593(و 
گەورە  شكسپیری  دەستی  جێگە  ئەوەتا  دەكات،  بەیان  نوێ‌ 
جیهانەوە  بەسەر شانۆی  بە جۆرێك  بەریتانی  شانۆنامەنوسی 
قسە  ڕێگەی  لە  جیهاندا  جیاوازەكانی  وڵاتە  لە  ڕۆژانە  دیارە، 
لێگۆلینەوەی وردی شانۆنامەكانییەوە، كۆد و نهێنی  و باس و 
تازە دەدۆزرێتەوە و بەچەندین شێوازی جیاواز نمایشنامەكانی 
لە  نوێ‌  ڕەهەندی  دیدگاوە  چەندین  لە  و  دەكرێن  پێشكەش 

كارەكانیدا دەخرێتە ڕوو.
   

     بەو شێوەیە شانۆ لە زۆرینەی وڵاتانی دونیادا گەشە دەكات 
و  كلتور  و  ئاین  و  داب  بە  و  بەستن  پشت  بە  وڵاتەو  هەر  و 
بە شانۆ  تایبەتمەندی  و  ڕۆشنبیریی خۆی شێواز  و  جوگرافیا 
دەبەخشێت، بۆ نمونە لە )فەرەنسا و ئیسپانیا و ئیتاڵیاو ئەڵمان(
دا شانۆ دەبێتە هونەرێكی دیار و شان بەشانی بوارەكانی دیكە 
و  دەرهێنەر  و  نوسەر  و  چەندین  و  دەبێت  خۆی  كاریگەری 
ئەكتەر و هۆڵ نمایشی شانۆی بە ناوبانگ دروست دەبن و تا 
ئێستاش لە جیهاندا باس دەكرێت و هەندێك لەوانە وەرچەرخان 
و داهێنانی تایبەتیان لە شانۆدا كردووە و بوونەتە كەرەستەیەكی 
لەم  شانۆدا،  بە  تایبەت  خوێندنی  ناوەندەكانی  لە  پەروەردەیی 

لە كار و بەرهەم و داهێنانەكانی  كتێبەشدا بە گرنگییەوە باس 
ئەم وڵاتانە  كراوە و خوێنەر لە ئەنجامی خوێندنەوەی كتێبەكەدا 
شانۆ  گاریگەرییەكانی  و  مێژوویی  وردەكاری  لە  تەواوەتی  بە 

لەسەر كۆمەڵ تێدەكات. 
مێژووی  دەربارەی  سەرچاوە  و  كتێب  ڕابردوودا  لە         
شانۆ كراوتەنە كوردی و هەریەكەیان لە كاتی خۆیدا خزمەتی 
ئەم  تا  بەڵام  كردووە،  شانۆ  ئارەزوومەندانی  و  فێرخوازان  بە 
لایەنی  لە  شانۆ(  )مێژووی  كتێبی  هێندەی  هیچیان  ساتەوەختە 
مێژوویی شانۆدا دەوڵەمەند نییە، ئەم كتێبە بایەخ و گرنگییەكی 
تایبەتی بۆ فێرخوازان و دۆستانی شانۆ هەیە، لێرەشەوە دەكرێت 
و  حسێن(بكرێت  كتێبەكە)پێشڕەو  وەرگێڕی  لە  دەستخۆشی 
وەها  سەرچاوەیەكی  وەرگێڕانی  بۆ  بنرخێنرێت،  ماندووبوونی 
هونەری  بەهرمەندانی  و  ئەكادیمییەكان  دامەزراوە  بۆ  كرنگ 

شانۆ.

ترس لە شانۆ

دەكاتەوە،  جیا  دیكە  هونەرەكانی  لە  شانۆ  هونەری  ئەوەی 
بەركەوتنی ڕاستەوخۆ و ئەو ساتەوەختەیە كە بینەر و ئەكتەر 
بێ هیچ بەربەستێك هەناسە و جوڵەی یەكتر هەست پێدەكەن، 
هەر ئەمەش وایكردووە شانۆ وەك زیندووترین هونەر بناسرێت 
و لە هەندێك جێگەدا بە دایكی هونەرەكان ناوببرێت، سینەماش 
بە هەموو بەرفراوانییەكییەوە لە توانایدا نەبێت لە بایەخی ئەم 

هونەرە كەم بكاتەوە.
ببێتە هونەرمەندی شانۆیی،  ناتوانێت  وەك چۆن هەموو كەس 
پاڵ  لە  شانۆ،  بینەری  ببێتە  ناتوانێت  كەس  هەموو  ئاوهاش 
هۆكاری ئەوەی بینەری شانۆ دەبێت لە شوێنێك یان زیاترەوە 

بچێت بۆ شونێكیتر بۆ بینینی شانۆ، كە ئەم بەخشینە لە هەموو 
كەسدا نییە، هەروەها ئەو بابەتانەی شانۆ كاریان لەسەر دەكات 
ئەم  لەوەش  جگە  گشتی،  خەڵكی  بۆ  بابەتی چەشەدارن  كەمتر 
ترس،  لە  جۆرێك  هۆی  دەبێتە  كە  كاریزمایە  خاوەن  هونەرە 
ناویبەرین، كەشی هۆڵی شانۆ  لە شانۆ  بە ترس  دەكرێت   كە 
لە ڕێگەی دەنگ و جەستەوە شانۆ  تایبەتییەش  ئەو سروتە  و 

دەیخوڵقێنێت، ڕۆڵیان لە دروستكردنی ئەو ترسەدا هەیە. 
ئەم هونەرە بەبێ بەربەست ئاوێتەی بینەر دەبێت، هەر ئەمەش 
وایكردووە بینینی شانۆ لە ڕێگەی وێنەی ڤیدیۆییەوە كەمترین 
چێژ و زیندووێتی نمایش بگوێزێتەوە، چونكە بۆ ئەوەی بتوانین 
چێژ لە نمایشێكی شانۆیی وەربگرین، پێویستە لە یەك كاتدا بە 
شێوەیەكی هەستپێكراو بەر دەنگ و جەستە بكەوین، تا لەوێوە 
نمایشمان پێ بگات، ئەمەش سەلمێنەری  تەواوی ڕەهەندەكانی 
بەركەوتن  لە  زیندوترە  شانۆدا  هۆڵی  لە  بەركەوتن  كە  ئەوەیە 

لەگەڵ ڤیدیۆیەك كە لە ڕێگەی شاشەیەكەوە پێمان دەگات.
لە شانۆدا بوارنییە بۆ فێڵكردن لە بینەران و ڕاستەوخۆ مامەڵە 
وادەكات  بینەر  لەگەڵ  شانۆ  گەمەی  دەكرێت،  شتەكاندا  لەگەڵ 
هاوكێشەی نمایش بەبێ بوونی بینەر لاسەنگ بێت و بەبێ بینەر 
سینەماوە،  پێچەوانەی  بە  ئەمە  كە  ڕوونەدات،  نمایش  كردەی 
وێنە  ئاساییدا  ژوورێكی  لە  فیلمێك  دیمەنەكانی  كۆی  دەكرێت 
بگیرێت و پاشان بخرێتە هەر كەشێكەوە كە بخوازرێت، بەڵام 
دیمەنەكانی سەر شانۆ كەمتر بواری ئەوەیان هەیە، بۆ وێنە لە 
شانۆدا كاتێك دیمەنی ژوورێكی میوان نیشان دەدەین، پێویستە 
تاكو  بكەین،  ئامادە  میوان  ژووری  پێكهێنەرەكانی  تەواوی 

بینەران لەوە دڵنیابن ئەوەی دەبینرێت ژووری میوانە)دیارە ئەم 
بەراوردە بۆ شانۆ و سینەماش مەبەست دیمەنە ریالیستییەكانە(.
شانۆكاریش،  بۆ  دەگوێزرێتەوە  جێگەیەكدا  لە  شانۆ  لە  ترس 
هەمیشە پێش نمایش ترسێك لای شانۆكار هەیە، ترسی ئەوەی 
نەتوانێت  بۆنمایش،  كردووە  ئامادەی  كارەی  ئەو  ئەنجامی  لە 
گونجاوە،  ترسێكی  ئەمەیان  )بەڵام  بینەران،  بگاتە  گوتارەكەی 
بە  و  لەسەرشانۆ  دەرونی  شڵەژانی  ئاستی  نەگاتە  بەمەرجێك 

تێكدانی بەرهەمەكە بگەڕێت(.
شانۆ كار دەكات بۆ ئەوەی بڕوا بە بینەران بهێنێت كە ئەوەی 
لەسەر شانۆ دەگوزەرێت ڕاستییە، چونكە كۆنسێپتی باوەڕهێنان 
بە بینەر كۆڵەكەیەكی بنەماییە لە شانۆدا، كە دەكرێت ئەمە وەك 
پێناسەیەك بۆ ئەكتەریش بەكاریبەرین و لە كورترین پێناسەدا 
بۆ ئەكتەر بڵێین: ئەكتەر ئەو كەسەیە كە لە میانی نمایشدا هەوڵی 
ئەوە دەدات بڕوا بە بینەران بهێنێت، كە ئەوەی لەسەر شانۆ ڕوو 

دەدات ڕاستییە.


